
***
Даўніной прычашчоны не раз,
Як акрайцам духмянага хлеба,
Берагу я матулі наказ:
– Паважаць, сыне, працу трэба!

«Паважаць, сыне, працу трэба...» –
Гэтым дзень пачынаецца мой.
Словы тыя – ўрадлівая глеба,
Я ж – зярнятка малое ў ёй.

***
На вышыні ля Лудчыц –
Гранітны абеліск,
На вышыні ля Лудчыц –
Жытнёвыя палі.

Тут раннія зязюлі
Адлічваюць гады,
Салдацкія матулі
Ідуць здаля сюды.

Квятамі дол усцелюць,
Пасядуць у цішы,
І кожная надзею
Люляе ў душы:

«Мо і табе, сыночак, 
Хто-небудзь прыкладзе
Рамонкавы вяночак
Да маладых грудзей?..»

***
Луг дзяцінства! Птушак шчабятанне,
Разнатраўя росныя званкі
Абудзілі зноўку адчуванне
Цеплыні матулінай рукі.

Удваіх мы з ёй зграбаем сена
У духмяны ліпеньскі стажок.
І яна кладзе на лоб спацелы
Мне далонь: «Перадыхні, сынок».

Расцякаецца па целе стома.
Цеплыня, і хочацца заснуць...
Мама, мама, з даляў невядомых
Я хачу твой голас зноў пачуць.

***
Над старэнькай адрынай
Зорны коўш перакулены,
Пахне мёдам пчаліным,
Бачу постаць матуліну.

Кліча ласкава: «Дзімка,
Сырадой цёплы ў сенцах!..»
Успамін той – радзімка
Каля самага сэрца.

Змітрок Марозаў на-
радзіўся ў пасёлку Язбы 
Крупскага раёна Мінскай 
вобласці. Пасля закан­
чэння ў 1975  г. Беларус-
кай сельскагаспадарчай 
акадэміі працаваў агра-
номам у калгасе «Рэвалю-
цыя» Быхаўскага раёна, 
ва ўпраўленні сельскай 
гаспадаркі Магілёўскага 
аблвыканкама, галоўным 

аграномам калгаса імя Энгельса Бялыніцкага раё-
на. Пэўны час быў на камсамольскай рабоце. Больш 
за 20 гадоў працаваў на розных пасадах у Міні­
стэрстве сельскай гаспадаркі і харчавання і Міні-
стэрстве гандлю.

Аўтар 30 кніг паэзіі і прозы для дарослых і дзяцей. 
Сярод іх: «Пад небам бусліным», «Хлебны верасень», 
«Ачышчэнне сяўбой», «Гронкі зорных суквеццяў», 
«Мне Богам дадзена Радзіма», «Азбука агранома 
Валошкі», «Вяртанне да цішыні», «І скажуць унукі», 
«Вачыма сэрца», «Храм» і інш. У 1991  г. Змітрок 
Марозаў выдаў першы ў еўрапейскай літаратуры 
вянок вянкоў санетаў «Апакаліпсіс душы», які вы-
трымаў 6 перавыданняў, у тым ліку ў перакладзе 
А. Цяўлоўскага на рускую мову (2006, 2015).

Творы паэта ўключаны ў школьныя праграмы, 
падручнікі, дапаможнікі для навучэнцаў і студэн-
таў сярэдніх спецыяльных і вышэйшых навучаль-
ных устаноў.

Рэспубліканскімі прэміямі ў галіне літаратуры 
адзначаны зборнікі «Хлебны верасень», «Ачышчэн­
не сяўбой», «Сын чалавечы», «Вяртанне да цішыні», 
«Я з вёскі, я – свойскі, Язбоўскі».

Лаўрэат Міжнароднага літаратурнага конкур­
су «Семья – Единение – Отечество» (2014).

